
ABSTRAK 

Wakaf merupakan medium untuk memperkasakan ekonomi ummah. Pembangunan 

wakaf merupakan suatu yang penting dalam mengatasi banyak tanah-tanah wakaf 

yang terbiar dan belum dibangunkan. Tanah-tanah yang diwakafkan berpotensi untuk 

dibangunkan melalui pelaksanaan wakaf infrastruktur. Pembangunan wakaf 

infrastruktur dalam pembangunan hartanah wakaf di Malaysia sudah mula 

berkembang maju sesuai dengan perkembangan masa kini. Kajian ini bertujuan untuk 

mengenalpasti konsep dan pemahaman wakaf infrastruktur menurut perspektif Islam 

yang menjadi asas kepada pelaksanaan instrumen wakaf. Kajian ini juga bertujuan 

untuk menganalisis kaedah pentadbiran dan pengurusan institusi wakaf di Malaysia 

dalam membangunkan harta wakaf khususnya melibatkan wakaf infrastruktur. 

Pembangunan wakaf infrastruktur yang sesuai untuk dilaksanakan oleh institusi-

institusi wakaf di seluruh Malaysia juga akan dicadangkan. Kajian ini menggunakan 

metodologi pengumpulan data melalui kaedah kajian perpustakaan, kajian lapangan 

dan kajian dokumentasi. Data dan maklumat dianalisis menggunakan metode induktif, 

metode deduktif dan metode komparatif. Hasil daripada kajian mendapati wakaf 

infrastruktur telah dilaksanakan sejak zaman Rasulullah SAW, sesuai dilaksanakan 

pada masa kini serta mampu menjadi garis panduan dalam pelaksanaan wakaf dalam 

konteks semasa. Kajian juga mendapati kaedah pentadbiran dan pengurusan institusi 

wakaf adalah berbeza mengikut negeri antaranya dalam urusan pelantikan nazir khas, 

pelaksanaan pembangunan secara usahasama, dan inisiatif mengadakan pelbagai 

pertemuan untuk berbincang dan merangka pelan pembangunan bersama agensi-

agensi lain yang berkaitan. Hasil daripada kajian ini boleh dijadikan rujukan dan 

panduan kepada pihak pentadbiran dan pengurusan institusi wakaf di seluruh negara 

bagi merancakkan lagi pembangunan wakaf, khususnya melibatkan pembangunan 

wakaf infrastruktur di Malaysia.  

BAB 1 

PENDAHULUAN 

1.1 Pengenalan 

Bab pertama ini akan membincangkan mengenai pengenalan dan latar 

belakang masalah kajian. Persoalan-persoalan yang timbul berkaitan pembangunan 

wakaf infrastruktur dinyatakan dalam bab ini. Beberapa objektif kajian akan 

dinyatakan dalam bab ini. Seterusnya, bab ini juga membincangkan kepentingan 

kajian kepada individu, masyarakat, kerajaan dan negara. Skop kajian dan definisi 

tajuk juga dibincangkan dalam bab ini. Sistematika penulisan dibincangkan dan 

diakhiri dengan kesimpulan kepada keseluruhan perbincangan dalam bab pertama ini.  

 

1.2 Latar Belakang Permasalahan Kajian 

Malaysia adalah sebuah negara yang mempunyai 14 buah negeri. Setiap negeri 

tersebut mempunyai institusi yang menguruskan berkaitan dengan wakaf. Intitusi 

wakaf dapat membangunkan ekonomi ummah kerana wakaf memainkan peranan 

sebagai penggerak kepada pembangunan sosio ekonomi dan mempunyai potensi yang 

tinggi (Malik & Mohd Shafiai, 2016). Wakaf secara teorinya tidak tertumpu hanya 

kepada tujuan ibadah sahaja seperti mendirikan sekolah-sekolah agama, tanah 

perkuburan, masjid dan surau yang telah menjadi kebiasaan dan pemahaman 

masyarakat dahulu kala. Pembuktian daripada sejarah terdahulu dilakukan terhadap 

pembangunan wakaf bahawa pembangunan wakaf tersebut masih relevan dan sesuai 

dilaksanakan mengikut tuntutan semasa (Mahmood & Markom, 2014).Wakaf perlu 

diperluaskan mengikut peredaran perkembangan semasa dengan pembangunan 

melalui pembinaan infrastruktur yang masih meliputi ruang lingkup yang sesuai di sisi 

syarak (Yaakob, 2018). 

 

Pelaksanaan wakaf infrastruktur merupakan amalan yang penting kerana telah 

diamalkan sejak zaman Rasulullah SAW. Bermula dengan zaman Rasulullah SAW, 

institusi wakaf memainkan peranan untuk memenuhi tuntutan agama dan keperluan 

masyarakat dengan menyediakan kemudahan infrastruktur dan untuk tujuan ibadah 


